
A2r 

 Vorrede. 
ALle werck vnſers Gnedigen Gottes vnd Vat= 
ters/ gũnſtiger Leſer/ ſeind gantʒ wunderbarlich/ vnd alle dem 
menſchen ʒů guͦttem/ daß er jn den Schoͤpffer / ſeinen gwalt vnnd 
herrligkeyt in der ſelbigen erkennen/ foͤrchten / jm vertrawen jn veree= 
ren / vnd on vnderlas preiſen / loben vnd danckſagen ſolle/ erſchaf= 
fen. Aber vnder allen leiblichen geſchoͤffen Gottes gwalt vnd weiß= 
heyt am nechſten erſcheinet / wie Dauid beʒeugt. Die himel erʒeelen 
die Ehr Gottes/ vnd das Firmament verkündet ſeiner hend werck/ 
Was iſt menſchlicher vernunfft wunderbarlichers / als daß das 
Firmament ſich on vnterlaß beweget / herumb laufft/ alles geſtirn 
mit ſich herumber füret/ Ʒeit/ Tag/ Monat vñ Jar vnderſcheydet/ 
wermme / kelte/ feuchtigkeyt vnd truckne/ auß ordnung des Schoͤpf= 
fers wircket/ Ja es iſt kein ſtern im Himel/ der ſein verordnets werck 
von Gott ʒů ſeinem lob/ nit mit aller krafft außrichte / Solchs aber/ 
wie vnd wann es beſchehe/ ʒum theyl ʒuerforſchen / vnd eynen gemey= 
nen verſtandt ʒuerlangen/ iſt die herliche Edele kunſt Aſtronomia 
nit wenig dienſtlich/ welche des Hiemels vnd ſternen lauff vnd inn= 
flus leret. Jn welcher ſich auch allerley nationen gelerten vff hoͤchſt 
vnnd fleyſſigſt / ſolchs anʒuʒeygen geübt/ vnd bearbeytet haben/ Wel= 
che Aſtronomei ins Teutſch ʒubringen ſich ettliche vnſere Voreltern 
ernſtlich beflieſſen haben/ diſes aber nit der meinung (wie die vnuer= 
ſtendigen woͤhnen) das man auff das geſtirn an jm ſelbſt ſehen/ oder 
daſſelb foͤrchten ſolt / als es ettwas auß jm ſelbs in die jrdiſchen coͤrper 
würcken oder außrichten moͤge / Neyn / dann Gott ſeinen gwalt 
nit an das geſtirn gebunden hat / ſonder er ſelbs wircket durch ſie/ 
wie es jm gefellet / ʒů troſt vnd gůtem ſeinen glaubigen / aber ʒur 
ſtraff der boßhafftigen vñ vbertretter ſeines worts/ ꝛc. Viel mehr 
hat Gott diſe kunſt / darumb den menſchen kindern offenbaret vnd 
gegeben/ vff das durch erkentnus vnd anſchawung der Himeliſchen 
creaturen/ Gott ſelbs/ der recht werckmeyſter/ vnd Chriſtus der Herr 
durch welchen alles erſchaffen mit hertʒen von jnen geſucht / erfun= 
den / erkent / gefürchtet / geehret vnnd gelobet würde ꝛc. Vnnd 
wiewol/ von diſer Aſtronomei/ allerley buͤchlin ʒů teutſch vormals 
im truck außgangen/ Hat doch kaum eynes (meines geringen ach= 
tens) die ſelbige in teutſcher ſprach ſo weit gefüret vnd erklaͤret/ als di 
ſes welches mir mein beſonder gůt freund/ Hans Orth von Bacha= 
rach / der Aſtronomei liebhaber / inn eynem ſeer alten geſchrieben 
buch/ allen teutſchen ʒů guͦtem/ ʒugeſtellet hat/ in welchem du vieler= 

A2v 

 Vorred. 
ley/ vorab von Cometen/ vnd anderem vormals im truck ʒu teutſch 
nicht mehr geſehen / finden wũrdeſt / welches du/ guͤnſtiger 
leſer/ mit leſen/ Gottes groſſen gewalt/ vnaußſprechliche weiß= 
 heyt vnnd vnendtliche guͤtigkeyt / inn ſeinen Himeliſchen wer= 
    ckenl/ mit lob vnnd danckbarkeyt erkennen / mit forcht 
     vnd beſſerung deines lebens/ betrachten vnd gebrauch 
          en woͤlleſt/ das verleihe dir Chriſtus Jeſus vn 
                 ſer Heylandt/ Deſſelbigen Gnaden 
                          hiemit befolhen. 
 

 

 

 


